                                                                      К.Фазлый
Туган  авыл

(поэма)

1.

    Туган  авыл!  Әткәм – әнкәм   кебек,

Бердәнбер  син,  назлы,  сөйкемле.

Эчкерсез  дә,  гонаhсыз  да  үзең,
Тузлыкушым, сабый  шикелле.

Гүзәллегең  балкый  кырларында,

Ромашкалар  үскән тугайда,

Тау  астыннан  чыккан  чишмәләрдә,

Канатланып очкан  тургайда.

Һәр   инешең -  тере  дәваханә,

Тылсым  эзләп  читләр  киләләр.

Ачы  суын  эчсә,  ашказанга

Сихәт  бирәчәген  беләләр.

Күзсезләрне  күзле  итә  торган

Көмеш  су  бар  безнең  якларда.

(Алыпсатар  шешәләргә  коеп,

Сатар  берчак  кыйммәт  хакларга)

Ә  Шарлама  - үзе  бер  мөгҗиза!

Тауны  өстән  тишеп  чыккан  да,

Бар  көченә түбән  ыргып  ага,

Оран  салып  барча  Җиhанга.

Җәйрәп  ята  авыл.  Тагы  да  шул
Тәү  карашка  күзгә  ташлана:

Мәгърур  таулар  күккә  кадәр  ашкан,

Димәк,  Урал  бездән  башлана.

Толымнарын  җәйгән  яр  читенә,

Сылу  Өсән ята  тын  гына.

Толым  - толым  талларына  кунып,

Былбыл  сайрый,  җыры  -  моң  гына.

Атнаштарның  йомшак  билле  җиле

Мәтрүшкәләр  исен  тарата.

Тирәкләргә посып  кояш  байый,

Каршы  таудан  балкып  таң ата.

Җыр - моң белән  бергә  кайный  тормыш,

Сабан  төрәннәре  тутыкмый.

Кайнар  мичтә  уңып  икмәк  пешкән,
Борын  ярып  исе  кытыклый:

- Урактан  кайтып,  Хәдичә  апа,

Кай  арада  икмәк  пешердең?

Тел  йотмалы  тәмле  калачларың,

Сере  бармы  әллә мичеңнең?

Хәдичә  апа  кет-кет  бер  көләр  дә:

- Серем  hич  юк, - дияр,- ул  яктан.

Камырымны  басып  кабарттым  мин,

Чүпрә  ясап  яңа  колмактан.

Эчкерсез  дә,  беркатлы  да  инде,  
Яңа  туган  сабый  шикелле,

Сөеп  кенә  карап  тормалы  бит,
Тузлыкушым  бигрәк  сөйкемле.

Ниләр   генә  кичермәгән  авыл!

Язмышлардан узмыш  булыпмы…
Бер карыйсың – күге нурлар чәчә,

Бер карыйсың –  кара болытлы.

Әнә hәйкәл  авыл уртасында,

Гранит ташка сүзләр уелган.

Һәйкәл   ачу  тантанасы  бара,

Тирә – яктан  халык җыелган.

Әй, син,  тарих!  Әле кайчан гына

Чыш – пыш сүзләр йөрде  арада:

«Җиhангирның  улы Гыймадины

НКВД  аткан калада.

Дошман  булган,  чит ил  шпионы, ди,
Ә  узе  гел  кылды  изгелек:

Станция  төзеп, электр  утын

Тузлыкушка  кертте иң элек.
Канлы  еллар… Көрәк  белән казып

(Бульдозерлар  элек булмады),

Канау ясап,  Өсән  суын бордык,

Эшкә җиктек  кече елганы.
Өч баласы  ятим  торып калды:

     Ике  улы, кызы…Хатыны…

     Кәфияне  Себер  озатканнар,

     Бигрәк ачы  михнәт  татыды.

     ГПУнын  явызлыгын әйтәм,

Аналарын  тотып  сатарлар…»

«Чү, син  ипләп, юкса үзеңне дә
   «Халык  дошманы» дип атарлар».

Гыймад  Ягудинның сыны  баскан,

  Бер  күрергә  йөрәк ашкына.                              Халык  комиссары  кайтып  төшкән

  Әткәсенең йорты каршына.

   Кургаш ядрә  үтерәлмәс  үзен,

   Репрессиясе  үткән  заманның.

  Кешелегең  белән кайттың  җиңеп,

   Богауларын  өзеп  яманның.

Кара шәүлә – кара  фашизмның
     Һәрбер  йортка  йоккан карасы.

Күпме  ирләр  яуда башын салган!

Һәрбер  йортта  йөрәк ярасы.

Өчпочмаклы, кара шәлле  хатлар,
Нигә  кайгыларга урыйсыз?

Хатны  тәүдә  ачып  уку кирәк,

Ник, апалар,  алдан  елыйсыз?

«Ул хәбәрсез  югалды», дип  монда

Язылган ич, кайтыр, түзегез.

Көзге яфрак кебек саргаймагыз,

Сагышларга сарган  йөзегез,

Тузегез!

…Атлар чаба  сугыш  яланында,

Ат хезмәте төште кызларга.

Сабан  тартып  иген  үстерделәр,

Тимер чүкеделәр  кузларда.

Гөлсем,  Гаян,  Мәрьям, үгез җигеп

(Аксаково  ерак-еракка),

Урман кисеп,  утын чыгардыгыз,
Җилкәгезгә  салып,  фронтка!

Күпме  хәсрәт  кичтең, туган авыл,

Яудан чыккан солдат шикелле!

Яраларын, беләм,  сыкрап әрни,

Кыяфәтең горур, сөйкемле.

Күрсәттең  син  авыр  алышларда

Бөгелмәвен  эшчән  билеңнең,

Герой  авыл исемен  йөртмәсәң дә,

Рядовое  туган илемнең.

Ватан белән уртак сулыш сулап,

Ил язмышын  иңгә күтәрдең.

Һәйкәл  тора  мәктәп каршысында
Истәлеге  булып  үткәннең.

Йөрәкләрен куйган авылдашлар
Калкан итеп  тимер тупларга.

Йөрәкләре Кызыл йолдыз булып,

Кайтып кунган туган йортларга.

Онытмабыз батыр  сугышчылар,

Килер буын сезне  беләчәк.

Анасыннан башка  сабый  тумый,

Үткәннәрсез булмый киләчәк.

Авылларның гомерләре күпме,

Мәңгелекме,  әллә кыскамы?

Бирелгәнме  әллә аларга да

Язмышларның  Ходай  кушканы?

Тузлыкушым куйган  канат безне

Алып китсә  ерак илләргә,

Кайда гына  йөрми,  йөрәгебез

Тарта hәрчак туган  җирләргә.

Хатлар язып күңел  бушатабыз,

Кайтырга бер сәбәп эзлибез.

Транспортка җае чыкмый торса,

Жәяү ашкынабыз,  түзмибез.

Туган туфрак кочагына  ятып,

Чәчкәләрен иснәп  туймыйбыз.

Зирекләрнең куенына кереп,

Күңел бушатабыз, елыйбыз.

Берәү әнә  видеога яза,
Чарасы юк  ничек итәргә,

Чемоданга салып, туган авыл,

Уйлый сине  алып китәргә.

…Күргәнем бар  ятим авылларны,

Киткән  күчеп  читкә  ир – аты,                          Хатын – кызы, аннан барча картлар,

Икенче  кат үлгән зираты…

Менә  монда Чулпан булган,  диләр,

Олы  авыл булган – йөз йортлап.

Авылдашлар  йөргән  мәҗлесләргә,

Бер – берсенә  кергән  өй  котлап.

Килен  төшергәннәр  пар  атларда,

Тузан бөркеп ары  үткәннәр…

Парлаштырган  ул юлларга  күптән
Әрем  сабаклары  үскәннәр.
Ташкичу  юк, Наратлысы – мәрхүм,

Юк Вишневка – урыс авылы.

Шау – гөр килгән  шушы авылларны

Һәлак иткән  тормыш давылы.

Туган авыл, бер сабыең булып,

Җылы кочагында мин үсәм.

Сулышың киң, адымнарың ныклы,

Кешеләрең белән син исән.

Юктыр җирдә  тәмлерәге  ашның
Әнкәемнең пешкән ашыннан.

Туган авыл нидән башлана соң?

Туган  йортның  нигез ташыннан!

Кузгатмагыз, нигез ташларында –

Киләчәк шәм безнең үткәннәр.

Әле булса ипкә кертә алмый

Ил нигезен  тотып  сүткәннәр.

                    Искәрмә: кызыл б-н язылган  юлларга  Зөлфирә Әүбәкирова  җыр язды.

Кеше гомерләрен  мизгел,  диләр,

Яшәү  белән  үлем арасы…

Тузлыкушым,  еллар үткән саен

Яшәрүгә таба  барасың.

Сине  яшәртүче  улларың бар,

Кызларың бар җырга күмәрлек.
Мәдхияң  бар – халык артисткасы,

Гасырларга күчеп сөйләрлек.

Саулыкларын саклый кешеләрнең
Фәрештәсе  булып Марселең.

Рөстәм Замановтай  әдипләрең,

Фән докторы Хәмзәң бар синең.

Йөз яшәгән  әби – бабайларың
Изгелеккә генә  үгетләр.

Киләчәгең  якты – таянычың
Риф Газизов кебек егетләр.

«Нигә әле мине  кыстырдың?»,- дип,

Мактаганны  өнәп бетмәсләр.

Туган авыл, гүргә кергәндә дә
Сине алар  ташлап китмәсләр.

Тузлыкушым  минем, бердәнберем,

Өлешемә төшкән  көмешем.

Кешелэрең  изге,  алтын икән,

Димәк,  алар  синең  җимешең.

Тузлыкушым  дисәм,  искә төшә
Әткәм – әнкәм назы  иң элек.

Халкың сиңа  мәхәббәтле икән,

Яшәү  көчең, димәк, мәңгелек!

